
XVIII. ABERASTE ETA HARRAPAKETA DELITUAK; ESTORTSIO DELITUA

1. ESTORTSIO DELITUA


KP 243 ( Norbaitek irabaziak lortzeko asmoz eta indarkeria edo larderia erabiliz, beste bat egintza edo negozio juridikoa egitera behartzen badu, beraren edo beste baten ondarearen kalterako, pertsona horri 1-5 urte bitarteko espetxealdi zigorra ezarriko zaio. Honek ez dio kalterik egingo bestelako zigorrik ezarri ahal izateko, baldin eta zigor horiek badagozkie hark indarkeria fisikoa erabiliz gauzatzen dituen ekintzei.


Figura hau baldintzapeko mehatxu lukratibo, indarkeriaz edo larderiaz egindako lapurreta, eta iruzurraren artean kokatzen da. Harrapaketa delituekin irabazteko asmoa eta indarkeria edo larderiaren erabilera du amankomun; iruzurrarekin, subjektu pasiboa egintza edo negozio juridiko bat egitera edo ez egitera behartzea, beraren edo beste baten ondarearen kontrakoa; mehatxuekin, etekin ekonomikoa subjektu pasiboaren borondatearen aurka lortzen dela, edo borondate hori hertsatuz.


Burutzea: askatasunaren erasoa bukatuta egon beharko da, negozio juridikoa eginez (edo ez eginez). Berdin da ekintza juridiko hori modu zibiletik begiratua baliagarria den hala ez, eta ondarearen kontrako kalte efektiboa ematen den edo ez (adibidez, txekea sinatuta delitua burutu da, nahiz eta oraindik ez kobratu; kobratzean, delitua agortuko da -agotar-).

